
Ներածություն 

ՈՒսուցումը ոչ միայն գիտելիքների ձեռքբերման գործընթաց է, այլ նաև անձի 

զարգացման  և դաստիարակության միջոց։ Հանրակրթության գերխնդիրն այնպիսի 

անձի ձևավորումն ու զարգացումն է, որը պատրաստ կլինի ապահովելու իր երկրի 

գիտատեխնիկական ու պատմամշակութային առաջընթացը, կկարողանա 

հայտնաբերել, ձևավորել ու զարգացնել ստեղծագործական արժեքները և 

ստեղծարար ներուժը, խորը բովանդակություն հաղորդել իր օգտակար 

գործունեությանը՝ ծառայեցնելով ինչպես հայրենիքին, այնպես էլ սեփական 

բարօրությանը։ 

Երկրաչափությունը նպաստում է երեխաների մոտ մտածողության, հիշողության, 

ուշադրության, ստեղծագործական երևակայության զարգացմանը: Իրական 

նախադրյալներ է ստեղծում իրական, տարածական պատկերացումների ձևավորման 

համար: Այդ նկատառումներից ելնելով ուսուցիչն ունի շատ կարևոր խնդիր՝ խթանել 

երկրաչափության հանդեպ աշակերտների հետաքրքրությունը, նպատակաուղղված 

մանկավարժական աշխատանք կատարել նրանց հետ՝ ընդգծելու համար նրանց 

երկրաչափական ընդունակությունները, նպաստել այնպիսի իրավիճակի ստեղծմանը 

դասի ժամանակ, որում աշակերտները հետաքրքրություն և ստեղծագործություն 

կցուցաբերեն երկրաչափության դասաժամերին: 

Հետազոտության խնդիրները:  

 Բացահայտել երկրաչափության դասաժամին ակտիվ ու 

աշակերտակենտրոն դասի դերը երեխաների առաջադիմության 

բարձրացման, ինքնուրույնության խթանման և գործնական 

կարողությունների զարգացման առումով:  

 Մատնանշել մեթոդական այնպիսի լուծումներ, որոնք երեխաների մոտ 

կառաջացնեն հետաքրքրություն առարկայի նկատմամբ:  

 Ձևավորել երկրաչափությունը գործնականում կիրառելու կարևորությունը 

երեխաների ինքնուրույնության զարգացման գործընթացում:  

Հետազոտության նպատակը:  

Հետազոտության նպատակն է ցույց տալ ուսուցչի կողմից կիրառվող 

մանկավարժամեթոդական հնարները, մասնագիտական որակները, որոնք կարող են 

նպաստել երկրաչափության դասաժամին երեխաների առաջադիմության 

բարձրացմանն ու մաթեմատիկական մտածողության զարգացմանը: 

ԵՐԵԽԱՆԵՐԻ ԱՌԱՋԱԴԻՄՈՒԹՅԱՆ ԲԱՐՁՐԱՑՄԱՆ 

ԱՌԱՆՑՔԱՅԻՆ ԲԱՂԱԴՐԻՉԸ ԵՐԿՐԱՉԱՓՈՒԹՅԱՆ ԴԱՍԻ 

ԺԱՄԱՆԱԿ 

 

Երկրաչափությունը անձի մտավոր, ստեղծագործական և հաղորդակցական 

կարողությունների զարգացման մեծ ներուժ ունի: Երկրաչափական մտածելակերպը, 

մի կողմից, իր մեջ կրում է աշխարհի ճանաչողության մեթոդները, և այդ առումով այն 

ունի բնագիտական բնույթ, իսկ մյուս կողմից՝ չի կառչում շրջապատող աշխարհի 

ֆիզիկական ձևերին և առնչությունների, այլ դիտարկում է իդեալական պատկերներ 

և տարածական ձևեր: Արդյունքում, երկրաչափական հետազոտության օբյեկտները 

դիտվում են, մի կողմից՝ որպես առարկայորեն տեսանելի և ընկալելի պատկերներ, իսկ 

մյուս կողմից՝ որպես մտքի վերացական առարկաներ, որոնց հատկությունների 

բացահայտումը կատարվում է զուտ տրամաբանական միջոցներով: 

Երկրաչափությունը բացառիկ և կատարյալ միջոց է, որով տրամաբանական 

մտածողության ընթացքն ուղեկցվում է դրան համապատասխանող պատկերային 

ընկալմամբ: Ի տարբերություն մյուս ուսումնական բնագավառների, որոնցում այս 

կամ այն չափով նույնպես օգտագործվում են պատկերներ՝ միջնորդված ձևով 

դիտողականություն ապահովելու համար, երկրաչափության մեջ պատկերներն 

ուղղակիորեն համապատասխանում են նյութի բովանդակությանն ու 

տրամաբանական կառուցվածքին:  

Այդպիսով, երկրաչափության միջոցով կարգավորվում է սովորողի մտավոր 

գործունեությունը, զարգանում է նրա երևակայությունը և, հետևապես, զարգանում է 

նաև ստեղծագործական կարողությունը, քանի որ առհասարակ ստեղծագործական 

գործընթացի հիմքում ընկած է հենց երևակայությունը: 

Երկրաչափության ուսումնասիրությունը նպաստում է նաև հաղորդակցական 

կարողությունների զարգացմանը: Երկրաչափական պատկերներ հետազոտելիս, երբ 

դրանց վերաբերյալ կշռադատություններ ենք անում, զարգանում են մեր լեզվական 

հմտությունները: Մասնավորապես՝ հարստանում է ակտիվ բառապաշարը, սովորում 

ենք արտահայտվել ճշգրիտ, հստակ, հակիրճ և հասկանալի: Դրա հետ մեկտեղ՝ 

ձևավորվում և զարգանում են գծապատկերներ, նշաններ, պայմանանշաններ 

գործածելու հմտությունները: Դրանց շնորհիվ էապես ընդլայնվում են մեր 

հաղորդակցական հնարավորությունները. չէ՞ որ երբեմն տեղին գործածվող մի 

գծապատկերը կամ պայմանանշանը կարող է շատ ավելի ընկալելի տեղեկություններ 

հաղորդել, քան, ասենք, բառային երկարաշունչ շարադրանքը: 

Կրթության պահանջների բնականոն իրականացումը մեծապես 

պայմանավորված է ուսուցչի աշխատանքից. որքան բարձր են վերջինիս 

մասնագիտական ու մարդկային որակները, ինքնազարգանալու, նորը սովորելու 

ցանկությունը, այդքան ուսուցիչը շատ բան ունի տալու մատաղ սերնդին: Ուստի 

կարող ենք ասել, որ ՀՀ կրթական համակարգում հաղթանակներն ու 

պարտությունները կախված են այդ թվում նաև ուսուցչի աշխատանքից: Այն 

ուսուցիչները, ովքեր ավելի փորձառու են, քաջատեղյակ են ավելի հետաքրքիր, 

արդյունավետ և համարձակ դասավանդման մեթոդներին, հավանականությունն 

ավելի մեծ է, որ վերջիններս կարող են կառուցել արդյունավետ անհատական դասեր 

և ապահովել ավելի բարձր ուսուցման մակարդակ: Նրանք ի վիճակի են կազմել և 

ընտրել դասավանդման այնպիսի մեթոդներ, որոնց միջոցով համապատասխանաբար 

զարգացվում են աշակերտների ըմբռնումը և հմտությունները: Ուսուցիչը պետք է 

կարողանա հստակ ներկայացնել մի շարք հիմնական գաղափարների շուրջ իր 

տեսլականը, ունենա համապատասխան առարկայական բառապաշար, կարողանա 

կիրառել գործուն հարցադրումներ, որոնք համապատասխանում են դասի 

ուղղվածությանը: 

Երկրաչափական գիտելիքների յուրացման գլխավոր գրավականը դրանք 

գործնականում կիրառելն է: Աշակերտը պետք է հստակ հասկանա, թե տվյալ 

ուսումնական առարկան կյանքի, որ ոլորտներում է անհրաժեշտ, որպեսզի ավելի 

եռանդով մասնակցի դասի ընթացքին:  

Աշակերտների երկրաչափական մտածողության զարգացման համար կարելի է 

կիրառել խմբային աշխատանքներ: Նմանատիպ հանձնարարությունները երեխայի մոտ 

առաջացնում են նոր հմտություններ, կարողություններ ու որակներ, որոնցից են` 

 թիմում աշխատելու կարողություն,  

 մաթեմատիկական մտածողության խթանում,  

 թիմային աշխատանքում պատասխանատու լինելու գիտակցում,  

 ինքնուրույնություն,  

 նախաձեռնողականություն,  

 անսպասելի իրավիճակում կողմնորոշվելու կարողություն,  

 համացանցային հարթակում կողմնորոշվելու, համապատասխան 

տեղեկատվությունը համակարգելու կարողություն,  

 փոխգործակցելու կարողություն,  

 աշխատանքին ստեղծագործաբար մոտենալու հմտություն:  

Երկրաչափության դասավանդման գործնական նպատակն է, որ աշակերտը 

կարողանա տեսական գիտելիքները կիրառել գործնականում, կատարի հաշվումներ, 

չափումներ, օգտվի չափման միավորներից, կյանքում, գործնականում կարողանա 

կիրառել մաթեմատիկական հաշվարկներ: Այս նպատակներին հասնելու համար 

ուսուցիչը պետք է կարողանա մտածված ընտրի և ուսուցանի յուրաքանչյուր դասի 

բովանդակությունը, ճիշտ օգտագործի դասվանդման մեթոդներն ու օգտագործվող 

միջոցները։ Դասի ժամանակ անհրաժեշտ է կիրառել ուսուցման տարբեր ձևեր և 

մեթոդներ` հանդես գալով նոր մոտեցումներով, ավանդականի հետ նոր մեթոդների 

համակցման միջոցով։ 

Ինչպես արդեն նշել էինք, կրթության մատչելիությունն ու հասանելիությունը 

հասարակության զարգացման ու առաջընթացի հիմնաքարերից են, ուստի նորագույն 

տեխնոլոգիաներով հեղեղված այս ժամանակաշրջանում մանկավարժի 

գործառույթներից է նաև աշակերտին դեպի կրթություն շահագրգռելը, մոտիվացնելը, 

խոսուն ու գործնական օրինակներով կրթության դերն ու նշանակությունը 

կարևորելը, վերջինիս մոտ ինքնուրույնության, նախաձեռնողական ու 

ստեղծագործական ունակությունների ձևավորելը: Հենց այդ նպատակներից է բխում 

երկրաչափության դասին ուսուցչի կողմից նորագույն մեթոդներին, զանազան 

տեխնոլոգիական նորարարություններին դիմելն ու տարրբեր տիպի ու 

նշանակության դասեր իրականացնելը: Բուն գիտելիքի հաղորդմանը զուգահեռ 

անչափ կարևոր է այդ գիտելիքի իրացումը գործնականում: Այստեղ կարևոր են 

տեսկան գիտելիքների գործնական կիրառման հնարավորությունները սովորողների 

համար:  

Կարող ենք ասել, որ միայն տեսական գիտելիքը որևէ հիմնաքարային 

ազդեցություն չի կարող ունենալ սովորողի իմացական կարողություններն 

ամրապնդելու առումով, քանի որ գործնական պարապունքների բացակայության 

պարագայում, սովորողի մոտ ուսուցանվող նյութը կունենա մեխանիկական բնույթ: 

Ուստի և ակտիվ ու աշակերտակենտրոն ուսուցման պարագայում ուսուցիչը կարող է 

այնպիսի մեթոդական հնարներ ընտրել, որ ամեն կերպ խրախուսի սովորողի 

ինքնուրույնությունը, տեսական գիտելիքի գործնական կիրառությունը, որը 

հատկապես մաթեմատիկայի պարագայում անչափ կարևոր ենք համարում: 

Այսպիսով, կարծում եմ, որ երկրաչափության դասի արդյունավետ իրականացման, 

երեխաների առաջադիմությունը խթանելու համար առաջնային նախապայման է, որ 

երեխան մշտապես լինի ուսուցչի ուշադրության կենտրոնում: Ուսուցիչը պետք է լինի 

ուղղորդողի դերում, թույլ տա, որ աշակերտների մասնակցությունը գերակշռի դասին, 

կիրառի հետաքրքիր ու նոր մեթոդներ, որոնք կարող են բարձրացնել սովորողների 

սովորելու մոտիվացիան: 

 

 

ԳՈՐԾՆԱԿԱՆ ԱՇԽԱՏԱՆՔՆԵՐԻ  

ԱՐԴՅՈՒՆԱՎԵՏՈՒԹՅՈՒՆԸ ԵՐԿՐԱՉԱՓՈՒԹՅԱՆ 

ԴԱՍԱԺԱՄԵՐԻՆ 

 

Գործնական  աշխատանքները  կարելի  է  կատարել  ինչպես  դասերի  ժամանակ  

այնպես  էլ  տնային  առաջադրանքների  միջոցով,  էքսկուրսիաների, իրերի  և  նրանց  

մոդելների  պատրաստումը, կենցաղային  իրավիճակներում  հաշվարկների  

կատարում, բնական  որևէ  երևույթի  դիտում  ու  մեկնաբանում  և  այլն: Գործնական  

աշխատանքներն  արդյունավետ  իրականացնելու  համար  պետք  է  

նախապատրաստական  աշխատանք  տարվի  աշակերտների  հետ, որպեսզի  նրանք  

ոչ  միայն  իմանան  տեսական  այն  նյութը, որի  հիման  վրա  պետք  է  կատարեն  

գործնական  աշխատանքը, այլև  ծանոթ  լինեն   այն  իրականացնելու  հնարներին  ու  

միջոցներին: Մաթեմատիկա  և  երկրաչափություն  առարկաներում  հանձնարարված  

գործնական  աշխատանքները  ներկայացնում  եմ  որպես  նախագծային   մեթոդ, 

դիդակտիկ  նպատակին  հասնելու  մեթոդ, որը  պետք  է  ավարտվի  միանգամայն  

իրական, շոշափելի  գործնական  արդյունքով: Այն աշակերտների  որոշակի  

գործողությունների  հաջորդականությունների, հնարների  համադրություն  է, որոնք  

իրականացվում  են տրված   առաջադրանքը  կատարելու  նպատակով  յուրաքանչյուր  

աշակերտի  համար  էական  և  որոշակի  վերջնական  արդյունքի  տեսքով: 

Երեխաների ստեղծագործ մտքի զարգացումը երկրաչափության դասապրոցեսի 

հիմնական ձեռքբերումն է: Գաղտնիք չէ, որ երեխաների հետաքրքրությունը 

երկրաչափական խնդիրների նկատմամբ մեծանում է, եթե նրանք ճիշտ են ընկալում 

երկրաչափական պատկերները, նրանց հատկությունները, փոխադարձ կապերը: 

Խնդրի ճշգրիտ գծագիրը և պայմանների շարադրումն արդեն իսկ խնդրի լուծման 

կեսից ավելին է: Ուսուցչի կողմից այս ամենի ապահովումն օգնում է երեխաներին 

հասկանալ խնդրի լուծման ուղիները: Ինչպես նկատել էր մեծն Էյնշտեյնը՝ խնդրի 

պայմանների ճշգրիտ ձևակերպումն ավելի կարևոր է, քան նույնիսկ՝ դրա լուծումը: 

Այսպիսով, խնդրի գծագրի և պայմանների ճշգրիտ ու մանրամասն շարադրումը 

խնդրի լուծման գրավականն է: Այդ ժամանակ խնդիրը վերածվում է մի հետաքրքիր 

հանելուկի, որի լուծմանը շահագրգիռ են բոլոր երեխաները: Հասկանալի է, իհարկե, 

որ ավելի շուտ կկողմնորոշվեն այն երեխաները, ովքեր ավելի լավ են տիրապետում 

ուսումնասիրվող թեմային: Խնդիրը լուծելուց հետո կարելի է երեխաներին 

առաջարկել նույն խնդիրը` փոփոխված տվյալներով ու հարցով: Այդ ժամանակ 

խնդիրը կարողանում են լուծել ավելի շատ թվով աշակերտներ, նաև նրանք, ովքեր 

սկզբնական խնդիրը չէին կարողացել լուծել: Ցանկալի արդյունքի հասնելու համար 

սկզբնական խնդիրը լուծելուց հետո պետք է նշել լուծման ընթացքը, մեթոդները: Այդ 

դեպքում նույնիսկ թեմային ոչ լիարժեք տիրապետող աշակերտները հասկանում են 

խնդրի լուծման ընթացքը: Եվ երբ առաջադրվում է նույն գծագրով, բայց փոփոխված 

տվյալներով մեկ այլ խնդիր, նրանք արագ կողմնորոշվում են և լուծում խնդիրը 

Երկրաչափություն  առարկայից   տրված   գործնական  աշխատանքների  

ժամանակ   պետք  է  աշակերտները  գծագրերի  ճիշտ  կառուցմանը  մեծ  

ուշադրություն  դարձնեն: Այս ամենի արդյունքում երեխաների մոտ առաջանում է 

հետաքրքրություն երկրաչափական պատկերների, նրանց հատկությունների և 

առհասարակ` երկրաչափություն առարկայի նկատմամբ: Խնդիրը դառնում է միջոց 

երկրաչափական փաստերի արդյունավետ ուսուցման համար: Դրանով ուսումնական 

գործընթացի ուղղվածությունը փոխվում է. անցում է կատարվում ոչ թե տեսությունից 

դեպի խնդիր, այլ հակառակը` խնդրից դեպի տեսություն: Դրա համար երեխաները 

պետք է սովորեն առանց սխալվելու վախի արտահայտել իրենց մտքերը, կարծիքը, 

հույզերը, որին նպաստում է անընդհատ ուսուցումը, իրավիճակի մանրամասն 

վերլուծությունը, տրամաբանությունը: Իսկ տրամաբանության զարգացման 

ամենաարդյունավետ դաշտը մաթեմատիկայի, հատկապես, երկրաչափության 

դասապրոցեսն է: Այդ ամենի շնորհիվ կբարձրանա ուսուցման արդյունավետությունը, 

կբացահայտվեն երեխայի կարողություններն ու հմտությունները, ինչն էլ երեխային 

թույլ կտա ոչ միայն կուտակել գիտելիքներ, այլև կարողանալ դրանցից արդյունավետ 

կերպով օգտվել կյանքում: Աշակերտները  կարողանան   գործնական   

աշխատանքները  ներկայացնել  որպես  հետազոտական  աշխատանքներ: 

Հետազոտական  մեթոդի  հիմնական   նպատակն  է աշակերտներին  տալ  

հնարավորություն   գործնական   խնդիրների  կամ  առաջադրանքների  լուծման   

գործընթացում  ինքնուրույն  ձեռք  բերել  գիտելիքներ: Նախագծային  մեթոդը  

հանդիսանում  է հետազոտական, պրոբլեմային, ստեղծագործական  մեթոդների  

համադրություն: Մեթոդի  հիմքում  ընկած  է  սովորողի  ճանաշողական  

հմտությունների, սեփական  գիտելիքներն  ինքնուրույն  ձևակերպելու, 

տեղեկատվական  կողմնորոշվելու, քննադատական  և  ստեղծագործական  

մտածողության  ձևավորումն  ու  զարգացումը: 

Այսպես, օրինակ` 7-րդ դասարանում, երբ ուսումնասիրվում էր «Եռանկյան 

միջնագիծ, կիսորդ, բարձրություն» թեման, հաջորդ դասին աշակերտներից մեկը` 

Մանուկյան Արտավազդը ներկայացրեց իր կազմած հետևյալ կառուցման խնդիրը. 

Խնդիր 1. 

Կառուցել երկու եռանկյուններ այնպես, որ նրանք ունենան մեկ ընդհանուր 

միջնագիծ, կիսորդ, բարձրություն:  

 

Խնդրի ձևակերպումը լսելուց հետո իմ կողմից կատարվեց հետևյալ 

հարցադրումը. մեկ ընդհանուր միջնագիծ, կիսորդ, բարձրություն ասելով 

Արտավազդը նկատի ունի երեք տարբե՞ր գծեր, թե՞ այդ երեքը պետք է ներկայացվեն 

մեկ հատվածով: Արտավազդը պատասխանեց, որ այդ երեք գծերն էլ մի գագաթից 

ելնող մեկ հատված են հանդիսանում: Դրանից հետո խնդիրը դարձավ հասկանալի և 

երեխաները, մեկը մյուսին օգնելով, սկսեցին մեծ հետաքրքրություն ցուցաբերելով 

լուծել խնդիրը:  

 

Անշուշտ, ես խրախուսեցի Արտավազդի` ինքնուրույն խնդիր կազմելու 

նախաձեռնությունը: Ավելին, ինձ մոտ միտք հղացավ` մի՞թե ուսուցման խթան չի 

հանդիսանա, եթե աշակերտներն ուղղորդվեն խնդիր կազմելու փորձեր կատարելուն: 

Դրան առաջինն արձագանքեցին Արտավազդը և Հակոբը: Ահա նրանց կազմած մյուս 

խնդիրները. 

 

 

Խնդիր 2.  

С ուղիղ անկյունով АВС եռանկյան С գագաթով տարված է АВ ներքնաձիգին 

զուգահեռ СD ուղիղը: Ապացուցել, որ АВС եռանկյունը հավասարասրուն եռանկյուն 

է, եթե , <BCD=1350: 

 

Խնդիր 3.  

a և b զուգահեռ ուղիղների միջև հեռավորությունը 4 սմ է: a ուղղին պատկանող 

А կետից տարված АС թեքը 8 սմ է: Գտնել АС թեքի և b ուղղի կազմած սուր անկյունը: 

 

Ինչպես ասում են` լավ օրինակը վարակիչ է: Հաջորդ դասերին ևս երկու 

աշակերտներ ներկայացրեցին իրենց կազմած խնդիրները. 

 

Խնդիր 4.  

АС հիմքով ABC հավասարասրուն եռանկյան հիմքի հանդիպակաց անկյունը 

400 է: А գագաթից տարված են АD կիսորդը և АН բարձրությունը: Գտնել АDН 

եռանկյան անկյունները: 

Խնդիր 5. 

Տարված են a և b զուգահեռ ուղիղներն ու b և c զուգահեռ ուղղիղները: d ուղիղը 

հատում է a, b, c ուղիղները համապատասխանաբար A, O, B կետերում: A կետից b 

ուղղին տարված է AH ուղղահայացը, իսկ B կետից b ուղղին՝ BK ուղղահայացը: 

Ապացուցել, որ AOH եռանկյունը hավասար է BOK եռանկյանը, եթե a և b, b և c 

ուղիղների հեռավորությունները հավասար են: 

 

 

Երեխաները շատ մեծ ոգևորությամբ ու հետաքրքրությամբ լուծեցին իրենց 

ընկերների կազմած խնդիրները: Փաստորեն, հաստատվեց իմ այն ենթադրությունը, 

որ դասարանի աշակերտները ավելի մեծ հետաքրքրություն են ցուցաբերում իրենց 

դասընկերոջ կազմած խնդիրների, քան դասագրքից վերցրած խնդիրների 

նկատմամբ: Այսպիսով խնդիր կազմելը դարձավ աշակերտների ուսումնական 

գործունեության կարևոր բաղադրիչ: Դրանից հետո փոխվեց նրանց վերաբերմունքն 

առարկայի հանդեպ. նրանք սկսեցին ավելի ինքնավստահորեն լուծել խնդիրները, 

աշխատել ինքնուրույն,փորձել գտնել այլընտրանքային լուծումներ: Իսկ դրա կրթական 

նշանակությունն այն է, որ երկրաչափության միջոցով կարգավորվում է երեխայի 

մտավոր գործունեությունը, զարգանում է նրա երևակայությունը, և հետևապես՝ 

զարգանում է նաև նրա ստեղծագործական կարողությունը, քանի որ առհասարակ 

ստեղծագործական գործընթացի հինքում ընկած է հենց երևակայությունը: Երեխայի 

ստեղծագործ մտքի զարգացմանը համանման ձևով մեծապես նպաստում է նաև 

թեորեմի ապացույցը: Պետք է երեխային սովորեցնել թեորեմ ապացուցել, այնպես, որ 

նրա մոտ ձևավորվեն ինքնուրույն ապացույցներ կատարելու կարողություններ ու 

հմտություններ: 

Այսպես, օրինակ` 7-րդ դասարանում ուսուցիչը ձևակերպում է հատվածի 

միջնուղղահայացի և անկյան կիսորդի վերաբերյալ հետևյալ թեորեմները. 

1. Հատվածի միջնուղղահայացի ցանկացած կետ հավասարահեռ է այդ 

հատվածի ծայրակետերից: 

2. Անկյան կիսորդի ցանկացած կետ հավասարահեռ է այդ անկյան կողմերից: 

Այնուհետև երեխաները կատարում են համապատասխան գծագրերը և փորձում լուծել 

դրանք` որպես ապացուցման խնդիրներ: Այս թեորեմները երեխաներն ապացուցում են 

ինքնուրույն, ինչպես նաև խմբերով` օգտագործելով առաջացած պատկերների վերաբերյալ 

իրենց գիտելիքները: Այստեղ գլխավորը ոչ թե սոսկ այս կամ այն թեորեմի ապացույցն է, այլ 

երեխայի մոտ ինքնուրույն ապացուցումներ կատարելու կարողությունների ու 

հմտությունների ձևավորումը: Նույնը կարելի է ասել նաև խնդրի լուծման մասին: Խնդիրներ 

լուծելու, ինքնուրույնաբար ապացույցներ կատարելու այս գործընթացը երեխայի մոտ 

արթնացնում է վճիռներ կայացնելու, վերլուծելու, ստեղծագործելու կարողություններ, ինչն էլ 

կարելի է համարել այս գործընթացի գլխավոր նպատակը:  Այդ նպատակով 

մաթեմատիկայի արևմտյան շատ դասագրքերում թեորեմի ապացուցման քայլերին 

զուգահեռ բերվում են նաև դրանց փաստարկումները՝ աքսիոմների և արտածման 

կանոնների անվանումները, ինչն օգնում է լավ հասկանալու ապացուցման 

մեխանիզմը, ձևավորելու փաստարկված խոսքի մշակույթ:  

Այստեղ շատ կարևոր է ուսուցչի ստեղծագործ մոտեցումը, որի էությունը կայանում է 

նրանում, որ նա այդ ամենն աշակերտի համար դարձնի հասանելի, վստահություն ներշնչի իր 

գիտելիքների և կարողությունների նկատմամբ: Այսպես, օրինակ` որևէ խնդիր լուծելուց հետո 

ուսուցիչն առաջարկում է երեխաներին մտածել և գտնել լուծման այլ եղանակներ: Դա 

շարժում է երեխաների հետաքրքրությունը և նրանք սկսում են մտածել, փնտրել լուծման այլ 

մոտեցումներ, ինչն էլ իր հերթին նպաստում է նրանց ստեղծագործական մտքի զարգացմանը:  

Այսպիսով, երեխային պետք է ժամանակ ու հնարավորություն տալ ինքնուրույն 

հանգելու խնդրի լուծմանը և կատարելու եզրակացություն: Այս դեպքում նրանք ինքնուրույն 

կգան այն եզրակացության, որ նախևառաջ պետք է տիրապետել պատկերների սահմանմանը 

և հատկություններին, որպեսզի հետո հնարավոր լինի լուծել դրանց վերաբերյալ խնդիրները:  

Երկրաչափության դասընթացը զարգացնում է անձի ստեղծագործական և մտավոր 

կարողությունները, իսկ երկրաչափական մտածելակերպն օգնում է նաև այլ առարկաներ 

ուսումնասիրելիս:  

Խնդիրների լուծման գործընթացում կարևորվում է նաև ճիշտ ու հստակ խոսքը: 

Լուծման ցանկալի ելքը կախված է նաև այն հանգամանքից, թե ինչպես է կատարվում խնդրի 

ձևակերպումն ու հարցադրումը: Երեխաները սովորում են ճիշտ շարադրել և արտահայտել 

սեփական մտքերը: Երկրաչափության համար բնորոշ է այն, որ նրանում սերտորեն 

փոխկապակցված են պատկերային ընկալումներն ու ճշգրիտ տրամաբանությունը: 

Երկրաչափական յուրաքանչյուր պնդում արտահայտման մեջ կրում է այդ երկու 

բաղադրիչները՝ տարածական պատկերացումները և տրամաբանական ձևակերպումները: 

Ստեղծագործ մտքի զարգացմանը զուգահեռ զարգանում է նաև երեխայի 

գեղագիտական ճաշակը, գեղեցիկը ճանաչելու և գնահատելու կարողությունը: Այդ 

կարողությունները զարգացնելու միջոց է հանդիսանում, օրինակ, նույն թեորեմի տարբեր 

ապացույցներ գտնելը կամ միևնույն խնդրի՝ տարբեր եղանակներով լուծումը: Բերենք շատ 

հասարակ մի օրինակ՝ գծել ցանկացած քառակուսի և ստվերագծել նրա ճիշտ կեսը: Մի քանի 

ակնհայտ լուծում տեսնելուց հետո կարելի է երեխաներին առաջարկել մեկ ոչ ստանդարտ 

լուծում՝ ենթադրենք, քառակուսին զիգզագաձև կիսելով, և երեխաներն իրենք արդեն կգտնեն 

այլընտրանքային բազմաթիվ ու զարմանալի լուծումներ: 

 

 

 

 

 

 

 

 

 

 

 

ԵԶՐԱԿԱՑՈՒԹՅՈՒՆ 



 
14 

 

Երկրաչափություն ուսումնասիրելու կարևորության մասին խոսել են շատ 

անվանի մարդիկ: Դեռևս Անտիկ աշխարհի հանճարեղ մտածողներից մեկը՝ 

Պլատոնը, կատարյալ պետություն ստեղծելու խնդիրներ քննարկելիս բացահայտել է, 

որ ՙԵրկրաչափություն ուսումնասիրող մարդու համար ավելի հեշտությամբ է 

կատարվում այլ գիտությունների յուրացումն ու մտաբերությունը՚: Եվ այդ 

գիտակցությամբ էլ բոլոր ժամանակներում երկրաչափությունը դիտվել է որպես 

սերունդների կրթությանը ծառայող անզուգական միջոց; 

Երկրաչափության հանդեպ հետաքրքրության խթանումը մանկավարժական 

կարևոր խնդիրներից է, որը գտնվում է ուսուցիչների ուշադրության կենտրոնում: Այս 

գործընթացն անհրաժեշտ է իրականացնել նորարարական մեթոդների կիրառմամբ, 

քանի որ ավանդական մեթոդները, որպես կանոն, չեն արդարացնում իրենց այն 

աշակերտների պարագայում, ում մոտ զգացվում է ուշադրության և 

հետաքրքրվածության պակաս այս առարկայի նկատմամբ՝ ելնելով դրա 

առանձնահատկություններից: 

Այսպիսով, կարելի է եզրակացնել, որ ելնելով իրադրությունից, օգտագործելով 

ուսուցչի փորձն ու հմտությունները, հաշվի առնելով աշակերտների 

առանձնահատկություններն ու կարողությունները, ուսուցիչը պետք է փնտրի խնդրի 

լուծման այլ մոտեցումներ, օգտագործի նոր տեխնոլոգիաներ: Ընդ որում, ուսուցման 

նոր մեթոդների և հնարների որոնումներն արդյունավետ կլինեն, եթե պարբերաբար 

կազմակերպվեն փորձի փոխանակում և հաղորդակցում ուսուցիչների միջև, 

մասնավորապես, դասընթացի վարման նոր մոտեցումներն ու ստացվող 

արդյունքները պետք է քննարկվեն առարկայական մեթոդմիավորման նիստերի 

ժամանակ: 

Երկրաչափության ուսուցումը ոչ միայն ապահովում է աշակերտներին 

անհրաժեշտ գիտելիքների ձեռքբերում և դրանք կիրառելու հմտություններ, այլև 

նրանց մոտ զարգացնում է տրամաբանական և ստեղծագործական ճկուն միտք: 

Երեխաների ստեղծագործական մտքի դրսևորումը դասից դաս և թեմայից թեմա 

ավելի ակնառու է դառնում, ինչից կարելի է եզրակացնել, որ դասը երեխայի համար 

դարձել է ոչ թե պարտադրված, այլ՝ ցանկալի ու հետաքրքիր: Իսկ դրան կհաջորդի 

առաջադիմության մակարդակի բարձրացումը: Այս ամենի մեջ շատ կարևոր է 

ուսուցչի դերը, նրա՝ ճիշտ ու ժամանակին կողմնորոշվելու կարողությունը, ինչպես 

նաև՝ նրա գիտելիքները, փորձն ու հմտությունը: 

 

Գրականության ցանկ 

